
Astelehena, 2008ko ekainaren 23a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

EKONOMIA ETA OGASUN DEPARTAMENTUA

Gobernuak erabaki duenez, bere gastua mugatu eta krisiari aurre egin eta ekonomia dinamizatzeko neurriak jarriko ditu abian

Gastua behin-behinean mugatzea (150 milioi euro) eta herritar, enpresa eta autonomoen aldeko neurriak ezartzea onartu du

Astelehena, 2008ko ekainaren 23a. Nafarroako Gobernuak, gaurko bileran, krisi ekonomikoari aurre egiteko akordioa onartu du, bi ardatz nagusirekin: batetik, Gobernuaren gastua behin-behinean mugatuko dute (150 milioi euro), zerga bilketak behera egin duelako; eta bestetik, ekonomia dinamizatzeko neurriak jarriko dituzte abian (besteak beste, enpresa txikiei berme gehiago ematea, etxebizitzak zaharberritu daitezen bultzatzea, eta BEZaren eta Sozietateen gaineko Zergaren itzultzeak lehenago egitea).

Estatuko ekonomiaren egoera txarrarengatik hartu dute erabakia, eta gogorarazi dutenez, Nafarroako Gobernuak duela zenbait hilabete onartu zuen lehenengo neurri sorta: Nafarroa 2012 Plana, PSNrekin hitzartutako plana, datozen lau urteetan 4.500 milioi eurotik gorako inbertsioak egitea aurreikusten duena. 

Krisiaren aurkako neurriak


Nafarroa 2012 Plana epe ertainean eta luzean gauzatuko dute, eta horrexegatik, Nafarroako Gobernuak komenigarritzat jo du bizkorrago egituratu daitezkeen beste neurri batzuk ere onartzea, ekonomia sustatu eta dinamizatzeko. Herritar, autonomo zein enpresetan eragina izanen duten neurriak dira. 


Ezohiko zortzi neurri dira, hain zuzen, eta honako ezaugarri hauek dituzte:

- 2009tik 2011ra bitarte etxebizitzak zaharberritu daitezen bultzatzeko plan berezia: bi helburu ditu; batetik, herritarrei laguntzea; eta bestetik, eraikuntzaren sektoreari lan ematea. Besteak beste, dedukzioa handituko dute (5 puntu gehienez ere), zuzeneko laguntzak handituko dituzte, eta etxebizitzetako energia eraginkortasuna handitzeko lanetarako laguntza berriak sortuko dituzte. Hartara, etxebizitzak zaharberritzeko espedienteak %50 ugaritzea espero dute (6.000 etxebizitza 2009an). 

- Enpresa txiki eta ertainetarako bermeak ugaritzea: 30 milioi euro gehiago emanen dituzte, enpresek euren proiektuak gauzatu eta inbertsioak egiten jarraitu ahal izateko. 

- Amortizazio askearen muga eta amortizazioak azeleratzeko indizea goratzea: 1.800 euroraino eta 2raino, hurrenez hurren, enpresa txikiei eta autonomoei malgutasun handiagoa eskaintzeko. 

- BEZaren hileroko itzultzeak ezartzea: 2009ko urtarriletik aurrera, enpresei likidezia eskaintzeko. Orain arte, itzultzeak urtean behin egiten dituzte. 

- Sozietateen gaineko Zergaren itzultzea egiteko epea txikitzea: hiru hilabetetara. 

- Nafarroan ezarrita dauden enpresa multinazionaletako proiektu industrialen finantzaketa bultzatzea: SODENA sozietate publikoaren bidez.

- Merkataritzaren sektoreko enpresen inbertsioei sostengua ematea: inbertsioetarako maileguetako interesetan hobariak ezarriz, eta ez itzultzeko diru laguntzak emanez, teknologia berrietan inbertsioak egiten dituzten saltokiei. 

Gastua 150 milioi euro mugatzea 

Akordioaren bigarren ardatzari jarraiki, Nafarroako Gobernuaren gastua 150 milioi mugatuko dute, behin-behinean (2008ko Aurrekontu Orokorren %3,5).

Urteko lehenengo bost hilabeteetan hauteman dutenez, etxebizitzen erosketarekin eta salmentarekin zerikusia duten zerga guztien bilketak behera egin du, nabarmen (Ondarearen Eskualdaketek, %38,50, eta Egintza Juridiko Dokumentatuek, %22,45). BEZaren kasuan ere, zerga bilketek behera egin dute, %3,72, higiezinen sektorearen krisiaren eta ondasunen eta zerbitzuen kontsumoaren ahultasunaren ondorioz. Horrexegatik hartuko dute neurri hau.

Gastua behin-behinean mugatuko dute, eta abuztuaren ondoren erabakiko dute aurrera jarraitu ala ez. 

Nafarroako Gobernuko departamentuek erabaki beharko dute zer partidatan mugatzen duten gastua, Ekonomia eta Ogasun Departamentuak baimena eman ondoren. Nolanahi ere, Nafarroako Gobernuaren nahitaezko betebeharretarako gastua ez dute mugatuko; hots, diru sarrerekin zerikusia duten betebeharretarako gastua eta Nafarroa 2012 Planean aurreikusitako inbertsioak. 
FAMILIA, GAZTERIA, KIROL ETA GIZARTE GAIETAKO DEPARTAMENTUA

Gobernuak 322.980 €-ko gastua egiteko baimena eman du, gurasoei eszedentzia laguntzak emateko

Nafarroako Gobernuak 2,2 milioi euro emanen ditu, aurten, laguntza horietarako

Astelehena, 2008ko ekainaren 23a. Nafarroako Gobernuak akordioa erdietsi du, eta hartara, Familiaren, Haurraren eta Kontsumoaren zuzendari nagusiari baimena eman dio 322.980 €-ko gastua egin eta gurasoei eszedentzia laguntzak emateko. Lan eta familia bizitza bateratzeko neurri osagarria izanen da. 
Hainbat urtetan egiteko gastua da, eta ondorioz, beharrezkoa da Gobernuak baimena ematea. Zehazki, aurreikusitako 322.980 euroetatik 257.093 € 2008ko aurrekontuen kontura ordainduko dituzte; 39.209 €, berriz, 2009ko aurrekontuen kontura; eta 26.677 €, amaitzeko, 2010eko aurrekontuen kontura.

Bigarren seme-alabaren jaiotzaren kasuan, eszedentzia laguntza haurrak urtebete egin arte emanen dute, eta hirugarren seme-alabaren edo hurrengoen kasuan, berriz, hiru urte bete arte. Hartara, kasu gehienetan laguntzen ondorioak aurrekontu ekitalditik haratago iritsiko dira, eta ondorioz, eszedentzia laguntzak ematen dituzten unean, gastua hainbat urtetan egiteko baimena emanen dute. Horrela, ebazpen bakarrarekin, kasuan kasuko iraupena duten laguntzak emanen dituzte, eta ordainketak hilero eginen dituzte. 

Zehazki, Gobernuak orain onartu duen gastua (322.980 €) 2008ko aurrekontuetan eszedentzietarako aurreikusitako guztizko gastuaren parte da (2.293.870 €). Zenbateko horretatik 742.627 € dagoeneko erreserbatuta daude, aurreko urteetan hartutako konpromisoak ordaintzeko, eta gainerako zenbatekoa, 1.551.242 €, 2008an eskatutako laguntza berrietarako erabiliko dituzte. Orain arte eskatu dituzten laguntzetarako, beraz, 322.980 € erabiliko dituzte. 

Hain zuzen ere, ordainketak hilero egiten dituzte (2008an, 417,27 € hilean). Laguntzak jasotzeko baldintzak honako hauek dira: aitak eta amak biek lan egitea, eta bietako batek eszedentzia hartu izatea seme-alabak zaintzeko.


Beste baldintza batzuk ere badaude: eszedentziaren iraupena gutxienez ere hiru hilabetekoa izatea; eszedentzia eskatu duen langilea eskaera egin aurreko sei hilabeteetan Gizarte Segurantzan izena emanda egon izatea (lehendik ere seme-alabak zaintzeko eszedentzia dutenak salbu); eta familiako kide guztiek gutxienez ere bi urte Nafarroan bizitzen daramatzatela egiaztatzea. 


Bigarren seme-alaba edo %25eko edo gehiagoko balio-urritasuna duen lehenengo seme-alaba zaintzeko eszedentzia hartu dutenen kasuan, eszedentzia hartzen den egunetik haurrak urtebete egin arte ordainduko dute laguntza. Hirugarren seme-alaba zaintzeko eszedentzia hartu dutenen kasuan, berriz, eszedentzia hartzen den egunetik haurrak hiru urte egin arte. 

Nafarroan, 2000z geroztik, eszedentzietarako laguntzak araututa daude. Hain zuzen ere, 2000tik 2007ra bitarte, Nafarroako Gobernuak 13 milioi € eman ditu eszedentzia laguntzetarako, eta onuradunak 4.339 izan dira. 2000n, laguntzen aurrekontua 463.911 €-koa izan zen (343 onuradun), eta harrezkero aurrekontuak gora egin du. Hartara, 2007an, 2,1 milioi €-ko laguntzak eman zituzten (732 onuradun). Lehenago esan dugun moduan, 2008an 2.293.870 €-ko laguntzak emanen dituzte, guztira. 
FAMILIA, GAZTERIA, KIROL ETA GIZARTE GAIETAKO DEPARTAMENTUA

Dirulaguntza bat onetsi da Izabako Udalarentzat kirol instalakuntzetan inbertsioak egiteko

Astelehena, 2008ko ekainaren 23a.  Nafarroako Gobernuak baimena eman dio Nafarroako Kirol Institutuari 1.200.000 euroko dirulaguntza eman diezaion Izabako Udalari kirol instalakuntzetan inbertsioak egiteko.
Gobernuaren baimena behar-beharrezkoa da, izan ere, gastua hainbat urtetan egitekoa baita. Zehatz-mehatz, aurreikusten diren 1.200.000 euroetatik 500.000 ordainduko dira 2008ko aurrekontuen bidez eta gainerako 700.000 euroak 2009ko aurrekontuaren kargura.

Prinioen Garapen Plan Estrategikoaren Jarraipen Batzordeak Izaban kirol instalakuntza bat egitea aurreikusten dut. Aipatu plana lanabesa da eskualdea garatzeko, epe labur nahiz ertainera, eta haren ardatz estrategiko, neurri eta proiektu nagusiek balio behar dute Prinioen aurrerapen orekatua erdiesteko.
LEHENDAKARITZA, JUSTIZIA ETA BARNE DEPARTAMENTUA

Uztailaren 15ean, Nafarroako Administrazioaren Erregistro Elektroniko Orokorra jarriko dute abian

Herritarrek Nafarroako Gobernuaren web orria erabili ahal izanen dute agiriak aurkezteko

Astelehena, 2008ko ekainaren 23a. Nafarroako Gobernuak, gaur, Foru Dekretu bat onartu du, eta hartara, Foru Komunitateko Administrazioaren eta bertako erakunde autonomoen Erregistro Elektroniko Orokorra sortu du. Horrela bada, herritarrek www.navarra.es atarian jarriko duten sarbide bat erabili ahal izanen dute eskaera, idazki eta jakinarazpenak aurkezteko, urteko 365 egunetan, egunean 24 orduz. Zerbitzua uztailaren 15ean jarriko dute abian. 
Erregistro Elektroniko Orokorrari esker, herritarrek Administrazioarekin dituzten harremanak erraztuko dira; izan ere, izapide burokratikoak bizkorrago egin ahal izanen dituzte, etxetik bertatik, bulego batera joan behar izan gabe. 
Doako zerbitzua izanen da, eta nahi dutenek erabili ahal izanen dute. Horretarako, erabiltzaileek sinadura elektronikoa beharko dute. Erabiltzaileak identifikatzeko sistemak, baldintza teknikoak (formatuaren eta segurtasunaren arlokoak), eta eskabideen ereduak webgunean argitaratuko dituzte. Erregistro Elektroniko Orokorrak, era berean, dokumentu ofizialen irteera telematikoa ahalbidetuko du. Bestalde, herritarrek jakinarazpenak bide telematikoen bidez jaso ahal izanen dituzte, hala eskatzen badute eta horretarako baimena dutenean. Horretarako, helbide elektroniko bakarra lortu beharko dute, Correosen. 

Nafarroako Foru Komunitateko Administrazioaren Erregistro Elektroniko Orokorraren sorkuntza, hain zuzen, Administrazio Elektronikoa mailaz maila ezartzeko prozesuaren urratsetako bat da, 11/2007 Foru Legean xedatu zutenari jarraiki. Administrazio moderno eta aurreratua erdieste aldera, teknika eta bide elektroniko, informatiko eta telematikoak erabiltzea aurreikusten dute aipaturiko Foru Legean, prozedura administratiboen izapideak egiteko eta barne eta kanpo harremanetarako, teknologia aurrerapenak egin ahala.
Erregistro Elektroniko Orokorraren sistema informatikoa sortzeko eta Nafarroako Zerga Ogasuneko gaur egungo erregistro telematikoa egokitzeko (erregistro elektroniko espezifikoak sortzeko baimena ere eman dute arauan) 670.000 euroko inbertsioa egin beharko dute, aurreikuspenen arabera, 2008tik 2010era bitarte.
Foru Dekretuan Erregistro Elektroniko Orokorraren funtzioak eta agiriak aurkezteko epeak edo baldintza orokorrak zehaztu dituzte. Erregistroa Lehendakaritza, Justizia eta Barne Departamentuari atxikita egonen da, baina hala ere, berariazko erregistro elektronikoak ere sortu ahal izanen dituzte, Ogasunekoa kasu. Erregistro Elektronikoaren bidez egindako komunikazioek gainerako bideetatik egindakoen ondorio juridiko berak izanen dituzte. 

Prozedura bat bide telematikoak erabiliz hasteak ez du esan nahi hurrengo urratsen izapideak ere elektronikoki egin ahal izanen direnik; izan ere, prozedura elektronikoak pixkanaka ezarriko dituzte. Orain arte, Nafarroako Gobernuak, beste Administrazio batzuekin elkarlanean, zenbait neurri hartu ditu, ordainketa telematikoen esparruan aurrera egiteko, sinadura elektronikoa Administrazioetan hedatzeko, edo Udaletako erregistro zibilak online lotzeko, besteak beste.
OSASUN DEPARTAMENTUA

Haurren Aho-hortzetako Osasun Laguntzaren Programa 2009-2012 aldirako kontratatzea onetsi du Gobernuak
Astelehena, 2008ko ekainaren 23a.  Nafarroako Gobernuak baimena eman dio gaurko bilkuran  Osasunbidea-Nafarroako Osasun Zerbitzuari itunaren bidez kontratatu ditzan Haur eta Gazteen Aho-hortzetako Osasun Laguntzaren Programaren (PADI) barrenean sartzen diren aho-hortzetarako osasun zerbitzuak 2009. urterako. Onetsitako gastua 2,8 milioi eurokoa da eta, ohi bezala, kontratua 2012ra arte luzagarria izanen da bi alde ados jarrita.
Nafarroako Gobernuak aho-hortzetako laguntza oinarrizkoa eskaintzen die dohainik  6 eta 18 urte arteko 74.675 haur eta gazteei (2008ko datua). Horietarik orain arte 49.659 haur eta gaztek erabili izan dute zerbitzua. PADI programaren helburua den populazioa Foru Komunitateko biztanleriaren %12a da. PADI Programa 1991an jarri zuten abian, eta harrezkero txantxarra duten haur eta gazteen portzentajeak behera egin du %70etik %30era 1987tik 2006ra, eta CAOD indizea (obturatutako hortz, falta direnak eta txantxarrak dituztenak) %2,30etik %0,75era pasa da, eta berriztapenen indizea, hau da, behar bezala tratatutako txantxar lesioen proportzioa %42tik %77ra igo da.

PADI programaren baitan dauden zerbitzuak honako hamabi hauek dira: ahoko osasun egoera diagnostikatzeko azterketa; higieneari eta dietari buruzko osasun jarraibideak; behin betiko haginetako artekak ixtea; behin betiko hortz-haginak butxatzea; behin betiko hortz-haginen mamiaren tratamendua; behin-behineko eta behin betiko hortz-haginak ateratzea; behin betiko hortz-haginen tratamendu periodontala; aho-hortzetako larrialdien tratamendua; behin betiko ebakortz eta letaginen tratamendua, malformazioren bat dagoenean edo istripuen ondoriozko traumatismoetan; fluoruroaren aplikazio topikoa; ahoko kirurgiako ebakuntzak; protesien tratemenduak behin betiko hortz-haginetan.
Programa garatzen da 180 dentistekin eginiko itunaren bidez (5 sare publikokoak eta gainerakoak sektore pribatukoak). Profesional hauen kontsultak Nafarroako herri handi eta ertain guztietan sakabanatuta daude, beraz, irisgarritasun geografikoaren baldintzak onak dira gaixoentzat. Beren laguntzaren truke, dentista intunduek tarifa aldakorra kobratzen diote Nafarroako Osasun Zerbitzuari bi kontzeptuk osatuta dagoena: lehena, paziente bakoitzeko kapitazioa, aldakorra dena hiru adin-tarteren arabera, eta bigarrena, ordainsariak, egiten duten lan motaren araberakoa dena.
Osasunbideak kalkulatu duenez, 2009. urtean 76.915 laguneko populazio xedeari zuzenduko zaio, beraz, aurtengoarekin alderatuta %3ko igoera izanen du. Igoera portzentai bera aplikatuko da heldu diren hiru urteetakoa kalkulatzeko. Populazio xede horretatik bi laurden inguruk erabiltzen ditu PADIren zerbitzuak, aurreko urteetan izandako esperientziaren arabera.

Hortaz, programa finantzatzeko gastua kalkulatzeko %6ko igoera aplikatu da aurtengoarekin alderatuta (%3a prezioen indizeen igoera eta %3a programan sartzen den populazioaren igoerarena). Beraz, 2009. urterako onetsitako gastua 2,8 milioikoa da eta heldu diren urteetan, 2,98 milioi 2010. urtean, 3,16 milioi 2011. urtean, eta 3,35 milioi 2012. urtean.
OSASUN DEPARTAMENTUA

Gobernuak 1,3 milioiko gastua onetsi du pixohialak erosteko geriatrikoetako egoiliarrentzat

Astelehena, 2008ko ekainaren 23a.  Nafarroako Gobernuak 1,3 milioi euroko gastua onetsi du gaurko bilkuran, 2009. urteko aurrekontuen kargura, pixohialak erosteko hirugarren adinekoendako egoitzetan eta elbarriendako zentroetan hartuta dauden Osasunbideako erabiltzaileendako.
Pixohial hauek Osasunbideak egin beharreko prestazio nahitaezkoa da behar duten gaixo guztientzat, beti ere medikuak aginduta. Gastua gaurko bilkuran onetsi da, izan ere, 2005az geroztik egin den kontratazioaren luzapena amaitu baita. Kontratu hauetan, ohi denez, luzapenak lau urtetarako izaten dira-eta.

Kontratu mota hauetan gastuaren estimazioa egiteko kontutan izaten da alde batetik, prezioen indizearen igoera eta, beste aldetik, populazioaren zahartzearen ondorioz izaten den erabiltzaile kopuruaren igoera. Batez beste, kontu-sail honek %12ko igoera izaten du urtero. Hortaz, 2009. urterako 1,3 milioi euroko gastua ezarri da. Aurrekoa bezala kontratua luzagarria da eta kasu honetan 2010-2012 aldirako finkatutako gastuak 1,4 milioi, 1,6 milioi eta 1,85 milioi izanen dira, hurrenez hurren.
OSASUN DEPARTAMENTUA

Glukosa neurtzeko tira erreaktiboen hornidura 2009-2012 aldirako kontratatzea onetsi du Gobernuak

Astelehena, 2008ko ekainaren 23a.  Nafarroako Gobernuak baimena eman dio gaurko bilkuran Osasunbideari diabetikoen odolean glukosa neurtzeko tira erreaktiboen hornidura kontratatu dezan Nafarroako osasun sare publikoko oinarrizko laguntza zerbitzuetarako. Horretarako 2,42 euroko gastua onetsi da 2009. urterako. Kontratua urtero luzatzen ahal da, bi alde ados jarrita, 2012. urtera arte.
Tira erreaktiboa euskarri solido eta erabilterraza da, eta gaixoaren hatz baten mamian ziztatuz  lortzen den odol tanta kapilar bat ukituta erreakzio elektrokimikoa eragiten du odolean dagoen glukosa indizea ematen duena.

2005etik 2008ra bitartean, alegia, orain bukatzen den kontratuaren epean zehar, kontsumitutako tira erreaktiboen kopurua lehen urteko 4,24 milioitik aurten aurreikusten diren 6,12 milioira pasa izan da.

Hledu den urterako %14ko igoera aurreikusten da tira erreaktiboen kontsumoan 2008ko urtearekin alderatuta; eta igoera hau %11koa izanen da heldu den hiru ueteetan, 2012ra arte.

HEZKUNTZA DEPARTAMENTUA

Zizur Nagusiko Institutua handitzeko obren zuzendaritza eta proiektuaren erredakzioa kontratatzea onetsi da

Astelehena, 2008ko ekainaren 23a.  Nafarroako Gobernuak 170.000 euroko gastua onetsi du Zizur Nagusiko Bigarrren Hezkuntzako Institutua handitzeko obren zuzendaritza eta proiektuaren erredakzioa kontratatzeko. Obra hauek lehentasunezko proiektutzat jasota daude Nafarroa 2012 Planaren barrenean.

Arestian aipaturiko zenbatekoa honelaxe finantzatuko da: 115.000 euro 208ko aurrekontuen kargura; eta 55.000 euro 2009ko aurrekontuen bidez.
Zizur Nagusiko Institutuak 944 ikasle ditu, horietatik 739k Derrigorrezko Bigarren Hezkuntzako ikasketak egiten ditu, eta 205ek Batxilergoa.

Handitze programa ondoko espazio berri hauek aurreikusten ditu: DBHko 10 gela gahiago; Batxilergoko beste gela bat; informatikako 2 gela; musikako BCUko bi gela; plastikako gela bat; Zientzietako bi laborategi; Biologiako laborategi bat; Teknologiako gela/tailer bat; marrazketa gela bat; dibertsifikaziorako gela bat 3. mailarentzat; dibertsifikazio taillerra; dibertsifikaziorako gela bat 4. mailarentzat; biltegia; 2 gela gurasoen elkartearentzat; 3 departamentu; atezaintza-gela; botikin gela; aldagelak; garbiketa-biltegia; 2 bulego; ikasleendako komunak eta irakasleendako komunak, bigarren, lehen eta beheko solairuetan.
LURRALDEAREN ANTOLAMENDU ETA ETXEBIZITZA EPARTAMENTUA

Gobernuak %4,948an finkatu du korritu tasa 1997ko lankidetza akordioetara bildu diren etxebizitza arloko jarduketa babesgarrietarako maileguetan

 Astelehena, 2008ko ekainaren 23a.  Nafarroako Gobernuak %4,948an finkatu du korritu tasa 1997an finantza entitateekin sinatutako lankidetza akordioetara bildu diren etxebizitza arloko jarduketa babesgarrietarako mailegu kualifikatuetan. ezein kasutan finantza entitateek ez dute aplikatzerik izanen urteko korritu tasa eraginkor handiagorik, errealitatean aplikatzen diren ordainketa epemugen aldizkakotasuna kontutan hartu gabe.

Beraz, korritu tasa berria bizirik dauden mailegu kualifikatuei aplikatuko zaie eta 2008ko uztailaren 1ean indarra hartuko du. 
LANDA GARAPENEKO ETA INGURUMENEKO DEPARTAMENTUA

Herrilur desafektazioak onetsi dira Ablitas, Torres del Río eta Eusan

Astelehena, 2008ko ekainaren 23a. Nafarroako Gobernuak herrilur desafektazioak onetsi ditu Ablitas, Torres del Río eta Eusako Kontzejuan. Lehendabiziko bi kastuetan herri lur desafektazioak onesten dira eguzki parke fotovoltaikoak jartzeko eta Eusako kontzejuaren kasuan helburua da ur putzua egitea su-itzaltze zerbitzuak erabil dezan.

LANDA GARAPENEKO ETA INGURUMENEKO DEPARTAMENTUA

Nafarroako Gobernuak alkatxofa eta karduari buruzko europar ikerlana kofinatzatzen du

Astelehena, 2008ko ekainaren 23a. Nafarroako Gobernuak baimena eman dio Landa Garapeneko eta Ingurumeneko kontseilariari hainbat urtetarako gastua konprometitzeko 2008. urtetik 2011. urtera bitartean, Europar Batasunaren finantzaketa osatzeko “Cynara sp-ren baliabide generiko europarrak (CYNARES)” ikerketa proiektuan. Aurreikusitako gastua 159.537,50 eurokoa da eta lau aurrekontu-ekitalditan banatuko da.
EBk finantzatzen duen (%50) proiektu honetan Italia, Frantzia eta Espainiako zentro teknologikoek parte hartzen dute, egoitza Nafarroako Nekazaritzako Institutu Teknikoan badu ere. Helburua da herri partehartzaile bakoitzeko alkatxofa eta kardu barietate desberdinalkaztertzea. 
LANDA GARAPENEKO ETA INGURUMENEKO DEPARTAMENTUA

Nafarroako Gobernuak 1.455.000 eurorekin finatzatuko du aurten NASERSAren laborategia

Astelehena, 2008ko ekainaren 23a. Nafarroako Gobernuak baimena eman dio Landa Garapeneko eta Ingurumeneko kontseilariari 1.455.000 gastua konprometitzeko NASERSAren laborategia finatzatzeko. Gobernuaren baimena beharrezkoa da, izan ere, aurrekotua milioi bat eurotik gorakoa baita.
TOKI ADMINISTRAZIO DEPARTAMENTUA

Nafarroako Gobernuak Aramendiako Batzorde Kudeatzailea izendatu du

Astelehena, 2008ko ekainaren 23a. Nafarroako Gobernuak ondoko lagun hauek Aramendiako (Allin) Batzorde Kudeatzaileko kide izendatu ditu: Jesús Mª Aramendia Barbarin, Ignacio Echarri Ocariz, Felix Echeverria Zudaire, Jose Miguel Gorricho Ochoa eta Juan Jose Maeztu Nieva.
IZENDAPENA
Astelehena, 2008ko ekainaren 23a. Nafarroako Gobernuak Basilio Galván Herrera Gobernu Kontseiluaren ordezkari izendatu du Nafarroako Unibertsitate Publikoko Gizarte Kontseiluan. Ordezkari berria Isabel Del Val Pardoren ordez arituko da.

